
Пресвятей Богородице 
в честь иконы Ея «Боголюбская»

Тропарь, глас 1.
Боголюби́вая Цари́це, Неискусому́жная Де́во 

Богоро́дице Мари́е, моли́ за ны Тебе́ возлюби́вшаго 
и ро́ждшагося от Тебе́ Сы́на Твоего́, Христа́ Бо́га 

на́шего, пода́ти нам оставле́ние прегреше́ний, ми́рови 
мир, земли́ плодо́в изоби́лие, па́стырем святы́ню и 
всему́ челове́ческому ро́ду спасе́ние. Гра́ды на́ша 

и стра́ны Росси́йския от находе́ния иноплеме́нных 
заступи́ и от междоусо́бныя бра́ни сохрани́. О Ма́ти 

Боголюби́вая Де́во! О Цари́це Всепе́тая! Ри́зою 
Свое́ю покры́й нас от вся́каго зла, от ви́димых и 

неви́димых враг защити́ и спаси́ ду́ши на́ша.

Кондак, глас 3.
Де́ва днесь предстои́т Сы́ну, ру́це Свои́ к Нему́ 

простира́ющи, святы́й князь Андре́й ра́дуется, и с 
ним Росси́йская страна́ торжеству́ет, нас бо ра́ди 

мо́лит Богоро́дица Преве́чнаго Бо́га.

АКАФИСТ
Пресвятей Богородице 

в честь иконы Ея «Боголюбская»

Кондак 1.
Взбра́нной Воево́де, Боголюби́вей Цари́це, пре-

вы́сшей вся́каго созда́ния, Де́ве и Ма́тери Христа́ 
Бо́га, похва́льная воспису́ем Ти раби́ Твои́, Бого-
ро́дице! Ты же, я́ко Боголюби́вая и Всеми́лостивая 
Ма́ти, благоизво́лившая яви́ти пресве́тлый Свой 
лик благове́рному на́шему кня́зю Андре́ю, от бед и 
скорбе́й сохрани́ ны и храм сей, да зове́м Ти:
Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

Икос 1.
А́нгелов превы́сшую вся Небе́сныя Си́лы 

велича́ют Тя, Богоро́дицу Цари́цу, мы же гре́шнии 
на земли́, чу́дному Бо́жию о Тебе́ смотре́нию 
дивя́щеся, все́ю душе́ю, се́рдцем и устна́ми дерза́ем 
глаго́лати: 

Ра́дуйся, Благослове́нная в жена́х Де́во 
Благода́тная; ра́дуйся, Всевы́шняго Ма́ти, Ду́ха 
Свята́го пребыва́ние.

Ра́дуйся, Цари́це Небесе́ и земли́ и всех Небе́сных 
Сил вы́сшая; ра́дуйся, А́нгелы чти́мая, от 
Серафи́м воспева́емая.
Ра́дуйся, благословля́емая на Небеси́ и сла́вимая 
на земли́; ра́дуйся, вои́стину Присноблаже́нная 
и Пренепоро́чная.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

 
   Кондак 2.

Ви́дящи Премилосе́рдная Ма́терь Бо́жия земно́е 
ско́рбное житие́ на́ше, не́мощи и боле́зни, благоиз-
воли яви́ти чу́до, избра́в сосу́д благода́ти и ми́лостей 
Свои́х к нам, благочести́ваго кня́зя Андре́я. Оба́че и 
мы с ра́достию несказа́нною припа́даем к Тебе́, Вла-
ды́чице, и из глубины́ души́ благодари́м Тя, на́шу 
ди́вную Засту́пницу, воспева́юще Бо́гу: Аллилу́иа.

Икос 2.
Разуме́ти хотя́ чу́до, явле́нное ми́лостию Твое́ю, 

Пресвята́я Богоро́дице, егда́ ко́ни, ве́зшии святы́й 
о́браз, ста́ша и лю́дие к ше́ствию подви́гнути 
их не возмого́ша, благове́рный князь Андре́й 
нача́т со слеза́ми моли́тися к Тебе́, Влады́чице, 
да пока́жеши, Пречи́стая, во́лю святу́ю Свою́; Ты 

же в виде́нии благово́лила еси́ откры́ти преблаги́й 
сове́т Твой. Те́мже и мы, чу́до сие воспомина́юще, 
прекло́ньше коле́на, взыва́ем си́це:

Ра́дуйся, просла́вившая ме́сто оби́тели Твоея́ 
ди́вным чудоде́йствием и в сем ми́лость 
преизоби́льную нам показа́вшая; ра́дуйся, 
страну́ Влади́мирскую све́том Свои́м озари́вшая 
и лучи́ све́та на всех нас простира́ющая.
Ра́дуйся, Всеблага́я на́ша Наста́внице, любо́вию 
нас привлека́ющая; ра́дуйся, Охрани́тельнице 
на́ша от бед и боле́зней.
Ра́дуйся, у Го́спода спасе́ния на́шего Хода́таице, 
Цари́це на́ша Небе́сная; ра́дуйся, за вся 
благодея́ния Твоя́ благодаре́нию нас науча́ющая.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

Кондак 3.
Си́ла Вы́шняго осеня́ет всех, с ве́рою и благо-

гове́нием притека́ющих к Тебе́, Пречи́стая Госпо-
же́ Богоро́дице, и упова́ющих на Твою́ ми́лость, 
поне́же вся́кое благо́е проше́ние прие́млеши те́пле. 
Благове́рный князь моля́ше Тя, Влады́чице, яви́ти 
во́лю Твою́, преиспо́лнився тре́пета пред та́ин-
ством Твоего́ произволе́ния. Та́кожде и мы к Тебе́, 

Пречи́стая, прибега́ем, умиле́нно вопию́ще: Все-
ми́лостивая Покрови́тельнице на́ша, научи́ и нас 
прославля́ти всечестно́е и всехва́льное и́мя Твое́ и 
досто́йно воспева́ти Бо́гу: Аллилу́иа.

 
Икос 3.

Име́яй на пути́, я́ко Боготе́чную звезду́, честны́й 
о́браз Твой, Влады́чице, благове́рный князь в 
приле́жней моли́тве свое́й пред чудотво́рною 
Твое́ю ико́ною сподо́бися я́ве узре́ти Тя, Цари́цу 
Небе́сную, те́плое хода́тайство Твое́ Бо́гу 
принося́щую о ме́сте явле́ния Твоего́ и о всем 
ми́ре. О Бо́жия Ма́ти, Пречи́стая Богоро́дице! Со 
умиле́нием припа́даем к Тебе́ и, бога́тыя Твоея́ 
ми́лости ожида́юще, уми́льно вопие́м Ти:

Ра́дуйся, Ра́досте на́ша и кре́пкая Засту́пнице; 
ра́дуйся, Покро́ве наш и на́ше Утеше́ние.
Ра́дуйся, Охрани́тельнице на́ша и на́ше 
Упова́ние; ра́дуйся, Отра́до на́ша и ди́вное о нас 
попече́ние.
Ра́дуйся, Похвало́ на́ша, чудесы́ нас 
удивля́ющая; ра́дуйся, Прибе́жище на́ше и зало́г 
ве́чнаго спасе́ния.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

 Кондак 4.
Недоумева́ет ум наш, ка́ко досто́йно есть 

восхвали́ти Тя и ди́вное явле́ние Твое́, Пресвята́я 
Влады́чице: я́ко со́лнце лучи́ испуща́ющи, 
предста́ла еси́ моля́щемуся кня́зю и та́ко рекла́ 
еси́: «Не хощу́, да о́браз Мой несе́ши в Росто́в, 
но во Влади́мире поста́ви Его́; на сем ме́сте 
во и́мя Моего́ Рождества́ це́рковь воздви́гни и 
обита́лище и́ноком соста́ви», и, возде́вши Свои́ 
Боже́ственнеи ру́це ко Влады́чнему о́бразу, 
скры́ся от духо́вных оче́с его́. Преклоня́ем и мы 
коле́на пред Тобо́ю, Боголюби́вая Ма́ти, и Твоя́ 
чу́дная явле́ния и веле́ния разуме́юще из глубины́ 
души́ воспева́ем Бо́гу: Аллилу́иа.

 Икос 4.
Слы́ша Госпо́дь моле́ния Твоя́, Богоизбра́нная 

Цари́це Небе́сная, обеща́ вы́ну испо́лнити, я́ко 
Преблаги́я Ма́тере, проше́ния Твоя́. Ты же, о 
Влады́чице, тогда́ рекла́ еси́ ко Го́споду усты́ 
Свои́ми: «Влады́ко Многоми́лостиве, Го́споди, 
Иису́се Христе́, Сы́не и Бо́же Мой, молю́ Тя, да 
пребу́дет Боже́ственная благода́ть на лю́дех Твои́х, 
и светоза́рный луч сла́вы Твоея́ да нисхо́дит 
всегда́ на ме́сто сие́, Мно́ю избра́нное». И́стинно 

испове́дуем, о Пречи́стая, я́ко ско́ро помога́еши 
с ве́рою к Тебе́ прибега́ющим, и, со умиле́нием 
воспева́юще Тебе́, зове́м си́це:

Ра́дуйся, Моли́твеннице на́ша пред Го́сподем 
и Сы́ном Твои́м; ра́дуйся, Засту́пнице всего́ 
ро́да челове́ческаго и Защи́тнице наро́да 
правосла́внаго.
Ра́дуйся, ма́тернюю любо́вь Твою́ всегда́ нам 
явля́ющая и вся блага́я нам да́рующая; ра́дуйся, 
ра́дости нам, благода́ти же и сла́вы ве́чная 
Хода́таице, ди́вная на́ша Уте́шительнице.
Ра́дуйся, бытие́ оби́тели и ниспосла́ние на ню 
благода́ти предвозвести́вшая; ра́дуйся, в па́мять 
Твоего́ явле́ния храм во сла́ву Рождества́ Твоего́ 
устро́ити указа́вшая и та́мо Це́ркви Христо́вой 
ди́вное украше́ние яви́вшая.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

 
Кондак 5.

Я́ко лучеза́рную звезду́, в преде́лах 
Влади́мирских явле́нную, узре́ князь Андре́й 
Пресве́тлый о́браз Твой, Влады́чице, и в явле́нии 
сем уразуме́в зна́мение ве́лия попече́ния Бо́жия о 
ме́сте явле́ния Твоего́, даде́ ему́ и́мя «Боголюби́вое». 

О Цари́це и Влады́чице! Освети́ и нас све́том 
Твои́м Небе́сным, сохраня́ющи нас под кро́вом 
Твои́м благи́м, услы́ши всеумиле́нныя моли́твы 
восхваля́ющих Тя и воспева́ющих Бо́гу: Аллилу́иа.

 
Икос 5.

Виде́ние чу́дное Богома́тере и святы́я словеса́ Ея́ 
прие́мля с ра́достным тре́петом, благове́рный князь 
умиле́нно со слеза́ми паде́ на зе́млю и сла́достно 
возблагодари́ Всевы́шняго, я́ко сподо́бися узре́ти 
Тя, Пресвяту́ю Богоро́дицу. Посе́м ускори́ це́рковь 
заложи́ти, иде́же ны́не Боголюби́вая оби́тель, 
и́менем Твои́м красу́ющися, мо́лится за весь мир 
пред пречи́стым Твои́м о́бразом. Созерца́юще 
в таково́м сбы́тии знаме́ние благода́ти, дерза́ем 
воспева́ти си́це:

Ра́дуйся, Ми́лостивая, я́ко устро́ила еси́ ти́хое 
приста́нище и́щущим спасе́ния; ра́дуйся, 
Пресве́тлая, я́ко свет подава́еши всем хотя́щим 
жи́ти в преподо́бии и тем показу́еши пра́выя 
стези́ к Ца́рствию Небе́сному.
Ра́дуйся, те́плая Хода́таице о живу́щих в 
оби́телех Твои́х, ми́лость Свою́ вы́ну им 
обеща́вшая; ра́дуйся, я́ко в труде́х и́ноческих им 
всегда́ помога́еши и к трудолю́бию подвиза́еши.

Ра́дуйся, я́ко в ке́ллиях мона́шеских на 
моли́тву вразумля́еши и к доброде́тельному 
житию́ ре́вностно возбужда́еши; ра́дуйся, 
Храни́тельнице ди́вная оби́телей святы́х, я́ко 
Твое́ю благода́тною си́лою о́ныя зи́ждятся и 
преспева́ют в благоче́стии.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

 Кондак 6.
Пропове́дует вся земля́ Росси́йская бога́тыя 

ми́лости Твоя́, Влады́чице, и ди́вное благода́тное 
кня́зя Андре́я вразумле́ние. Сему́ после́дуя, 
благове́рный князь повеле́ о́браз написа́ти тем 
подо́бием, я́коже ему́ яви́ся Пречи́стая, и, обре́т 
святу́ю ико́ну, поклони́ся, ра́достно со слеза́ми 
благодаря́ Бо́га и ско́рую на́шу Помо́щницу, 
взыва́я: Аллилу́иа.

 
Икос 6.

Возсия́ благода́ть неизрече́нная от 
цельбоно́сныя ико́ны Твоея́, Пресвята́я и 
Боголюби́вая Ма́ти. Слы́шим и ви́дим вели́чие 
чуде́с, от нея́ быва́емое, со удивле́нием взира́ем 
на сию́ ико́ну, я́ко на Пресве́тлое лице́ Са́мой 

Пречи́стой Де́вы. О Госпоже́, Цари́це и Влады́чице! 
Ты вы́ну воздвиза́еши ру́це Твои́ на моле́ние за 
нас пред Сы́ном Твои́м, не пре́зри и вопию́щих Ти 
похва́льная сия́:

Ра́дуйся, во утеше́ние нам дарова́вшая о́браз 
Твой чудотво́рный; ра́дуйся, но́вую ми́лость и 
но́вую благода́ть сим в Це́ркви являю́щая и тем 
путь спасе́ния показу́ющая.
Ра́дуйся, Покрови́тельнице на́ша, от бед нас 
спаса́ющая и в ско́рбех бы́строе облегче́ние нам 
посыла́ющая; ра́дуйся, сострада́тельнейшая к 
боле́знем на́шим, ско́рую по́мощь нам подаю́щая.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

 
Кондак 7.

Хотя́ благове́рный князь досто́йно почти́ти 
пресвяту́ю во́лю Твою́, Влады́чице, собра́ 
архиере́и, свяще́нники и люде́й мно́жество, да 
ублажа́т Тя хвале́бно собо́ром. О чу́днаго торжества́! 
О прему́дрости су́деб Твои́х, Влады́чице! 
Пресла́вно прено́сится чудотво́рная Твоя́ ико́на 
в ди́вный храм всечестна́го Рождества́ Твоего́. 
Чудоде́йствием прославля́ется це́рковь Твоя́, 
о Госпоже́ Богоро́дице, и вси предстоя́щии, 

ра́дости и умиле́ния испо́лнении, прекло́ньше 
коле́на, целу́ют Твой пречи́стый о́браз 
и взыва́ют: О Ма́ти Боголюби́вая, осени́ 
всеси́льною Твое́ю десни́цею и нас, 
воспева́ющих Бо́гу: Аллилу́иа.

 
Икос 7.

Ди́вна дела́ Твоя́, Влады́чице! Вси лю́дие, 
здра́вии и боля́щии, бога́тии и ни́щии, вси 
прибега́ем к Тебе́, сострада́тельнейшей Ма́тери 
на́шей. Не отри́ни нас от лица́ Твоего́, бу́ди 
ми́лостива к нам, недосто́йным рабо́м Твои́м, во 
всех путе́х жи́зни на́шея, защити́ и поми́луй от всея́ 
души́ любо́вию вопию́щих Тебе́ такова́я:

Ра́дуйся, ненаде́ющихся наде́яние и печа́льных 
утеше́ние; ра́дуйся, о скорбя́щих попече́ние и 
бе́дствующим по́моще.
Ра́дуйся, а́лчущих Корми́тельнице и ни́щих 
одея́ние; ра́дуйся, убо́гих Засту́пнице и боля́щих 
исцеле́ние.
Ра́дуйся, ста́рцев Покрови́тельнице и ю́ных 
Воспита́тельнице; ра́дуйся, вражду́ющих 
примире́ние и оби́димых Защи́тнице.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

 Кондак 8.
Ди́вное чу́до пренесе́ния пресла́вныя ико́ны 

Твоея́, Влады́чице, торже́ственно вси че́ствуем и 
на вся́кое ле́то в сей све́тлый пра́здник благода́рне 
воспомина́ем вся неизче́тная благодея́ния чуде́с, 
Тобо́ю, Пречи́стая, от ико́ны ди́вно источа́емых; и 
тя, уго́дниче Бо́жий Лео́нтие, в по́мощь призыва́ем, 
чту́ще с любо́вию честну́ю па́мять твою́, да 
моли́твами твои́ми сподо́бимся у Пречи́стыя 
обрести́ благода́ть, еще́ же непреста́нно воспева́ти 
Го́споду: Аллилу́иа.

 
Икос 8.

Все вели́чие чуде́с Твои́х, Пречи́стая, несть 
исчи́слити возмо́жно, егда́ безбо́жный царь Баты́й, 
разоря́я гра́ды и ве́си и хра́мы сожига́я, со мно́гою 
ра́тию прибли́зися и ко святе́й оби́тели Твое́й, 
Пречи́стая, вни́де в це́рковь и, обре́т чудотво́рную 
ико́ну, де́рзостно положи́ ру́ку на драги́я ри́зы, 
храм со всем бога́тством огню́ предаде́, то́чию еди́н 
о́браз Твой, Влады́чице, цел обрете́ся и ничи́мже 
поврежде́н бысть. О ве́лие чу́до! О, коль ди́вны 
знаме́ния благода́ти явля́еши нам, Пречи́стая! Кто 
не ублажи́т Тя? Кто не воспое́т Твоя́ сла́вная чудеса́? 
И мы, гре́шнии, со умиле́нием взира́юще на святу́ю 

ико́ну Твою́, толь чуде́сно от поги́бельнаго пла́мене 
сохра́ншуюся, со слеза́ми взыва́ем си́це:

Ра́дуйся, я́ко купина́, огне́м горе́вшая и 
неопа́льна пребы́вшая; ра́дуйся, я́ко благода́ть 
Тебе́ даде́ся си́лу о́гненную угаша́ти.
Ра́дуйся, в годи́ну напа́стей и испыта́ний 
оста́вльшая нам святу́ю ико́ну Свою́ во 
утеше́ние; ра́дуйся, я́ко благосты́нею Свое́ю 
угаша́еши в нас огнь нече́стия пла́менем огня́ 
Боже́ственнаго.
Ра́дуйся, просла́вившая чудесы́ ико́ну Твою́; 
ра́дуйся, я́ко моли́твою и лобыза́нием ико́ны 
Твоея́ вси мы прие́млем благода́тное утеше́ние.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

 
Кондак 9.

Все упова́ние возлага́ем на Твою́ бла́гость, 
Пресвята́я Влады́чице! Милосе́рдию Твоему́ несть 
конца́, вели́чие же Твое́ кто испове́сть? Предстоя́щи 
с мольбо́ю у Престо́ла Всевы́шняго, коль мно́гое 
мно́жество чуде́с явля́ла еси́ нам, Пречи́стая, коль 
ди́вно спасла́ еси́ сла́вный град Москву́ от гро́знаго 
врага́ Тамерла́на, коль чу́дно объя́т его́ вели́кий 
страх прише́ствием Твои́м в ма́терь ру́сских гра́дов 

и пону́ди а́бие отступи́ти со всем во́инством. Не 
умолчи́м никогда́, Засту́пнице на́ша Пресла́вная, о 
всех Твои́х благодея́ниих, да не бу́дет под спу́дом 
свет чуде́с Твои́х. И ны́не, предстоя́ще пред 
Пречи́стым Твои́м о́бразом и моля́щеся умиле́нною 
душе́ю и сокруше́нным се́рдцем, взыва́ем Бо́гу: 
Аллилу́иа.

 
Икос 9.

Вети́я многовеща́нныя не довле́ют по достоя́нию 
воспе́ти хвалу́ и благодаре́ние Пречи́стей, ка́ко 
ца́рственный град сохрани́ от тата́рских по́лчищ. 
Егда́ вся рать вра́жия отступа́ше от преде́л 
Моско́вских, царь Иоа́нн со ско́рбию и слеза́ми 
отпусти́ чудотво́рный о́браз Твой, Боголюби́вая 
Влады́чице, в избра́нную оби́тель Твою́, иде́же 
со умиле́нием и ра́достию неизрече́нною срето́ша 
его́ лю́дие, и от ма́ла до вели́ка, вси, прекло́ньше 
коле́на, ублажа́ху Тя, Пречи́стая. И мы, сея́ ра́дости 
мы́сленне причаща́ющеся, Цари́це Небе́сней 
вопие́м благода́рне:

Ра́дуйся, премилосе́рдая Уте́шительнице на́ша, 
святу́ю ико́ну да́ти нам изво́лившая; ра́дуйся, 
от наше́ствия враго́в иноплеме́нных нас ди́вно 
спа́сшая.

Ра́дуйся, царе́й на́ших несокруши́мый щи́те; 
ра́дуйся, оте́чества на́шего благонаде́жное 
утвержде́ние.
Ра́дуйся, во́инства кре́пкая защи́то, от меча́ 
вра́жия сохраня́ющая; ра́дуйся, от разоре́ния, 
пле́на и лю́тыя сме́рти свято́ю десни́цею Твое́ю 
всех упова́ющих на Тя избавля́ющая.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

 
Кондак 10.

Спасти́ хотя́ свою́ ду́шу, благочести́вый царь 
Фео́дор, любо́вию боже́ственною разжига́ем, 
до́бре подвиза́ся, пребыва́я в посте́ и моли́тве, 
и, вельми́ любя́ Боголюби́вую оби́тель, ча́сто ю 
посеща́ше. Еди́ножды же с те́плою моли́твою 
пред чудотво́рною Твое́ю ико́ною, Боголюби́вая 
Ма́ти, от усе́рдия своего́ в дар Тебе́ принесе́ 
носи́мый на пе́рсех свои́х честны́й крест, 
ка́меньми драги́ми укра́шенный. Взира́юще на 
сие́ ди́вное украше́ние ико́ны Твоея́, о Пречи́стая, 
ра́дуемся вси духо́вно о сем, ка́ко Тя, Цари́цу и 
Влады́чицу, сла́вят и чтут вси ве́рнии, и моля́щеся 
вопие́м Бо́гу: Аллилу́иа.

 Икос 10.
Стена́, огражда́ющая ны от вся́ких боле́зней, 

быва́еши Пресвята́я Богоро́дице, егда́ со 
умиле́нною моли́твою призыва́ем в по́мощь 
на́шу Твое́ Ма́тернее милосе́рдие. А́ще бо Ты не 
бы предстоя́ла, Боголюби́вая Ма́ти, моля́щи о 
нас, кто бы нас изба́вил от смертоно́сных ран и 
язв всегуби́тельных! Со умиле́нием созерца́ем, 
ка́ко на пути́ благода́тнаго ше́ствия Твоего́ вси 
боля́щии чуде́сно исцеля́хуся и стру́пи на телесе́х 
во мгнове́ние о́ка врачева́хуся. Те́мже и мы, 
припа́дающе к цельбоно́сней ико́не Твое́й, мо́лим 
Тя, Влады́чице: не оста́ви ны ми́лостию Твое́ю 
пребога́тою, изба́ви ны от вся́ких боле́зней, 
наипа́че же от смертоно́сныя я́звы и па́губы. О 
Пресвята́я Богоро́дице! Благопоспе́шно спаси́ нас 
и поми́луй с ве́рою и любо́вию вопию́щих Ти из 
глубины́ души́:

Ра́дуйся, страны́ на́шея правосла́вныя ди́вная 
Покрови́тельнице, мно́гажды от бед и напа́стей 
ю избавля́вшая; ра́дуйся, страда́льцев благода́т-
ным утеше́нием венча́ющая и разсла́бленным 
ско́рое возставле́ние даю́щая.
Ра́дуйся, слепы́м прозре́ние и хромы́м от неду́га 
их ди́вное избавле́ние дарова́вшая; ра́дуйся, по-

раже́нных разли́чными неду́гами и боле́зньми 
чуде́сно исцеля́ющая.
Ра́дуйся, скорбя́щих роди́телей в лише́нии чад 
их утеша́ющая благода́тною Твое́ю по́мощию; 
ра́дуйся, Цели́тельнице на́ша в страда́ниих 
теле́сных и блага́я Утеши́тельнице в печа́лех 
на́ших душе́вных.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

 Кондак 11.
Пе́ние благода́рственное всеумиле́нно 

прино́сит Тебе́, Боголюби́вая Ма́ти, вся страна́ 
Росси́йская за чу́дное избавле́ние от смертоно́сныя 
я́звы, толь ги́бельно ю порази́вшия. Све́тлии 
дни ди́вных исцеле́ний наче́ртаны на сердца́х 
ве́рующих, и моле́ния те́плыя возно́сятся на 
вся́кое ле́то в па́мять сего́ ра́достнаго торжества́, 
егда́ свята́я ико́на Твоя́, Влады́чице, с пе́нии 
духо́вными прино́сится в сла́вный град Влади́мир. 
Красу́йся и лику́й, благослове́нный гра́де! 
Торжеству́йте, правове́рнии, зря́ще несо́мую 
ико́ну Влады́чицы, источа́ющую неизче́тныя 
исцеле́ния всем притека́ющым к ней с ве́рою и 
любо́вию! Преклоня́ем и мы коле́на пред Тобо́ю, 

Пресвята́я Богоро́дице, велича́ем Тя и мо́лим: 
приими́ ми́лостивно и от нас же́ртву хвалы́ и 
прославле́ния, приноси́мую Тебе́ от недосто́йных 
раб Твои́х, вопию́щих Бо́гу: Аллилу́иа.

 
Икос 11.

Светоза́рную ико́ну Твою́, Боголюби́вая Ма́ти, с 
благогове́нием зрим в Божестве́нных хра́мех Твои́х, 
ра́дующеся. Кто не прибега́ше к Тебе́, Влады́чице? 
Кто не покланя́шеся, кто не лобыза́ше Твоя́ 
пречи́стыя стопы́? Кто не умоля́ше Тя, Засту́пницу 
на́шу? О Пресвята́я Де́во, приими́ ве́ру и усе́рдие 
на́ше, напра́ви путь наш на стези́ и́стины, умоли́ 
Го́спода и Сы́на Твоего́, да спасе́т нас, и́миже 
весть судьба́ми, да не поги́бнем в нераска́янии о 
на́ших грехопаде́ниих, и услы́ши моле́ния к Тебе́ 
взыва́ющих:

Ра́дуйся, Благода́тная, все́ми доброде́тельми 
преукра́шенная, Свое́ю благода́тию нас не 
оставля́ющая; ра́дуйся, Храни́тельнице на́ша, 
в час сме́ртный тьму вра́жию отгоня́ющая и по 
сме́рти нас упокоева́ющая.
Ра́дуйся, Ми́лостивая, ми́лость Свою́ нам 
явля́ющая в день испыта́ния, во́ньже откры́ются 
дела́ на́ша, до́брая же и зла́я; ра́дуйся, 

Милосе́рдая, заступле́ние нам посыла́ющая и 
тем в бу́дущем ве́чныя ра́дости сподобля́ющая.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

 
Кондак 12.

Благода́тию Боже́ственною осеня́ема, свята́го 
Иоа́нна Предте́чу с ли́ки Арха́нгел зрим стоя́щия 
о́крест Пречи́стыя Ма́тере Боголюби́выя, вку́пе 
же ублажа́ем и тя, уго́дниче Бо́жий. Помози́ нам, 
немощны́м, име́ти ве́ру непоколеби́му, ум чист, 
си́лы и произволе́ние освяща́ти ду́ши на́ша посто́м и 
моли́твою и вы́ну полага́ти хране́ние усто́м на́шим, 
да моли́твами Влады́чицы и твои́ми сподо́бимся 
досто́йно воспе́ти Бо́гу на́шему: Аллилу́иа.

 
Икос 12.

Пою́ще неисче́тная зна́мения и чудеса́ Твоя́, 
Пресвята́я Богоро́дице, умиле́нно припа́даем к 
пречи́стому о́бразу Твоему́, Боголюби́вая Ма́ти, 
лобыза́юще его́ со стра́хом и тре́петом, хва́лим Тя я́ко 
неисчерпа́емый исто́чник благода́ти, и мо́лим: бу́ди 
Хода́таица о нас, воздви́гни ру́це к Сы́ну Твоему́, 
да вы́ну в жи́зни сей и в бу́дущей милосе́рдие Его́ 
неотсту́пно бу́дет от нас, взыва́ющих Тебе́:

Ра́дуйся, Присноблаже́нная, па́че земноро́дных 
ве́дущая блаже́нство пребыва́ти с Бо́гом; ра́дуй-
ся, и нас прича́стники сего́ блаже́нства соде́лы-
вающая.
Ра́дуйся, Пренепоро́чная Де́во, всеце́ло 
стяжа́вшая чистоту́, смире́ние и непоро́чность; 
ра́дуйся, да́рующая нам блага́я сия́, да бу́дем 
уго́дны Тебе́ и Бо́гу.
Ра́дуйся, Всеми́лостивая Цари́це, простира́-
ющая на нас, гре́шных, ми́лость Свою́ во вся́кое 
вре́мя живота́ на́шего; ра́дуйся, чадолюби́вая 
Ма́ти, да́рующая нам Свое́ Ма́тернее заступле́ние 
в час сме́рти.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

Кондак 13.
О Ма́ти Боголюби́вая, Цари́це Небе́сная, 

Всемо́щная на́ша Предста́тельнице! Ма́лыя сия́ 
услы́шавши смире́нныя мольбы́ на́ша, при́зри 
на ны ми́лостивым Твои́м о́ком; бу́ди нам ско́рая 
Засту́пница в день кончи́ны на́шея и в час сме́ртный 
яви́ся нам Сама́, Пречи́стая, простира́ющи ру́ку 
по́мощи, отгоня́ющи ду́хов зло́бы, и́щущих 
поглоти́ти ду́шу на́шу при разлуче́нии от те́ла, и 

сподо́би нас в бу́дущей жи́зни в весе́лии и ра́довании 
возвели́чити и просла́вити Тя, я́ко Преблагу́ю 
Покрови́тельницу на́шу, да спасе́ннии Тобо́ю, в 
безконе́чнем ве́це вопие́м Бо́гу: Аллилу́иа.

Этот кондак читается трижды.

Икос 1.
А́нгелов превы́сшую вся Небе́сныя Си́лы 

велича́ют Тя, Богоро́дицу Цари́цу, мы же гре́шнии 
на земли́, чу́дному Бо́жию о Тебе́ смотре́нию 
дивя́щеся, все́ю душе́ю, се́рдцем и устна́ми дерза́ем 
глаго́лати: 

Ра́дуйся, Благослове́нная в жена́х Де́во 
Благода́тная; ра́дуйся, Всевы́шняго Ма́ти, Ду́ха 
Свята́го пребыва́ние.
Ра́дуйся, Цари́це Небесе́ и земли́ и всех Небе́сных 
Сил вы́сшая; ра́дуйся, А́нгелы чти́мая, от 
Серафи́м воспева́емая.
Ра́дуйся, благословля́емая на Небеси́ и сла́вимая 
на земли́; ра́дуйся, вои́стину Присноблаже́нная 
и Пренепоро́чная.

Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

Кондак 1.
Взбра́нной Воево́де, Боголюби́вей Цари́це, 

превы́сшей вся́каго созда́ния, Де́ве и Ма́тери 
Христа́ Бо́га, похва́льная воспису́ем Ти раби́ 
Твои́, Богоро́дице! Ты же, я́ко Боголюби́вая и 
Всеми́лостивая Ма́ти, благоизво́лившая яви́ти 
пресве́тлый Свой лик благове́рному на́шему кня́зю 
Андре́ю, от бед и скорбе́й сохрани́ ны и храм сей, 
да зове́м Ти:
Ра́дуйся, Боголюби́вая Цари́це Богоро́дице, 
Наде́ждо и Прибе́жище на́ше.

Молитва.
О Пречи́стая Госпоже́ Богоро́дице, Ма́ти 

Боголюби́вая, наде́ждо на́шего спасе́ния! Воззри́ 
ми́лостивно на предстоя́щия с ве́рою и любо́вию 
и покланя́ющияся пречи́стому о́бразу Твоему́, 
приими́ на́ше хвале́бное пе́ние сие́ и проле́й те́плую 
Твою́ моли́тву о нас, гре́шных, ко Го́споду, да, 
презре́в вся на́ша согреше́ния, спасе́т и поми́лует 
нас. О Преди́вная Влады́чице! покажи́ на нас 
чу́дныя ми́лости Твоя́: изба́ви нас от вся́кия ско́рби, 
наста́ви на путь вся́кия доброде́тели и благосты́ни, 
спаси́ от искуше́ний, бед и боле́зней, изми́ от нас 
оклевета́ния и ссо́ры, сохрани́ от молниено́снаго 

гро́ма, от запале́ния о́гненнаго, от гла́да, тру́са, 
пото́па и смертоно́сныя я́звы, пода́й нам Свою́ 
ми́лостивую по́мощь на пути́, в мо́ри и на су́ше, да 
не поги́бнем лю́те. О Всеми́лостивая Боголюби́вая 
Ма́ти, с тве́рдым упова́нием возсыла́ем к Тебе́ 
на́шу убо́гую моли́тву! Не отри́ни на́ших слез 
и воздыха́ний, не забу́ди нас во вся дни живота́ 
на́шего, но всегда́ пребыва́й с на́ми и Твои́м 
заступле́нием и хода́тайством у Го́спода пода́ждь 
нам отра́ду, утеше́ние, защи́ту и по́мощь, да вы́ну 
сла́вим и велича́ем преблагослове́нное и всепе́тое 
и́мя Твое́. Ами́нь.

Величание.

Велича́ем Тя,/ Пресвята́я Де́во,/ богоизбра́нная 
Отрокови́це,/ и чтим о́браз Твой святы́й,/ и́мже 

то́чиши исце́ления// всем с ве́рою притека́ющим.


